
Бр. 0101- 66/1
Дата: ЈУНИ 2006


П Р Е Д Л О Г
К О Л Е К Т И В Е Н   Д О Г О В О Р
НА ВРАБОТЕНИТЕ ВО ФИНАНСИСКИТЕ ДЕЈНОСТИ 
НА РЕПУБЛИКА МАКЕДОНИЈА
                                                     Скопје, Јуни/2006 година
Врз основа на член 32 став 5 од Уставот на Република Македонија и член 205 став 2, член 206 став 2, и член 217 од Законот за работни односи (“Сл. Весник на РМ” бр. 62/2005), Синдикатот на Финансиските дејности на Македонија (во натамошниот текст: СФДМ) и Здружението на банките и осигурување во Република Македонија (во натамошниот текст: Здружението), склучуваат
КОЛЕКТИВЕН ДОГОВОР
НА ВРАБОТЕНИТЕ ВО ФИНАНСИСКИТЕ ДЕЈНОСТИ 
НА РЕПУБЛИКА МАКЕДОНИЈА
I. ОПШТИ ОДРЕДБИ
член 1

Со овој Колективен договор и во согласност со Уставот и Законот за работни односи (во натамошниот текст: Законот), се уредува остварувањето на правата на вработените и нивната положба, како и правата и обврските од работен однос на договорните страни кои го склучиле.

Правните норми со кои се уредува склучувањето, содржината и престанокот на работниот однос и други прашања од работниот или во врска со работниот однос, се применуваат непосредно и се задолжителни за сите лица на кои, во согласност со Законот, се применува овој договор.

Со колективен договор склучен на ниво на работодавач (поединечен колективен договор), може да се утврдат права кои се поповолни отколку што ги определува овој договор.
член 2

Колективниот договор ги обврзува сите лица кои го склучиле и сите лица кои во времето на склучувањето биле или дополнително станале членови на Здружението, односно СФДМ.
член 3

Колективниот договор се применува на сите лица вработени во субјектите кои вршат финансиски дејности-членови на СФДМ и сите членови на Здружението, на територијата на Република Македонија.
Дефиниции
член 4
1. Под терминот “Субјекти кои вршат финансиски дејности”, се подразбираат Народната банка, Банките, Штедилниците, Менувачниците, Осигурителните друштва, Лотарии, Финансиски пазари, Брокерски друштва и други субјекти кои врз основа на закон или друг пропис, извршуваат финансиски дејности на територијата на Република Македонија;
2. Под терминот “Работодавач”, се подразбираат субјектите од точката 1 претставувани од гувернерот, односно директорите (менаџерите), на субјектите кои вршат финансиски дејности;
3. Под терминот “Вработен”, се подразбира секое физичко лице кое е во работен однос врз основа на склучен договор за вработување со работодавачот; 
4. Под терминот “Работен однос”, се подразбира односот кој се создава помеѓу вработениот и работодавачот при процесот на извршување на работата на вработениот во кој тој лично и непрекинато се вклучува врз основа на склучен договор за вработување;
5. Под терминот “Договор за вработување”, се подразбира писмен договор склучен помеѓу работодавачот и вработениот со чие потпишување се заснова работен однос помеѓу вработениот и работодавачот.
II. ПОСЕБНИ ОДРЕДБИ
1. ЗАСНОВАЊЕ НА РАБОТЕН ОДНОС
1.1 Договор за вработување
член 5

Засновањето на работен однос со работодавачот се врши со потпишување на договор за вработување помеѓу вработениот и работодавачот во согласност со Законот, овој договор и актите на работодавачот.
член 6

Како оправдани причини, заради кои вработениот не отпочнал со работа на денот определен со договорот за вработување, се сметаат:
1. Болест-потврдена со лекарско уверение;
2. Смрт на член на потесно семејство;
3. Јавување на покана од надлежен орган;
4. Случаи предизвикани од “виша сила” (елементарни непогоди и сл.);
5. Престанок на субјектот кој врши финансиски дејности или значајни нарушувања на работниот процес кај работодавачот, штрајк и сл;
6. Постигната формална взаемна согласност помеѓу вработениот и работодавачот;
 1.2. Права и обврски на страните при
        склучување договор за вработување
член 7

Начинот на обезбедување на потребата од вработени, објавување на слободните работни места, половата еднаквост, правата и обврските на работодавачот и кандидатот, и правата на неизбраните кандидати,  се врши  согласно Законот и овој договор.


      
1.3. Проверка на способностите за
       вршење на работите
член 8

Работодавачот може да го провери знаењето, односно способноста на пријавените кандидати по огласот, за вршење на работотите за кои ќе склучи договор за вработување.
Проверувањето на стручните и другите работни способности на кандидатите се означува во огласот.

Начинот на проверката од претходниот став, се пропишува со Колективен договор на ниво на работодавач.
1.4. Приправници
член 9

Приправник е лице кое за првпат се стекнува со својство на вработен.

Работодавачот може да склучи договор за вработување со приправник со траење од најмногу 12 месеци.

Отсуството на приправникот од работа, подолго од 30 дена, не се пресметува во приправничкиот стаж.

По предлог на раководителот на вработениот, траењето на приправничкиот стаж може да се скрати, при што одлука за скратување донесува работодавачот или лице што тој ќе го овласти.

По истекот на приправничкиот стаж, и врз основа на мислењето од непосредниот раководител на вработениот, работодавачот одлучува дали со приправникот ќе склучи договор за вработување.
1.5. Распоредување на вработениот
член 10

Во текот на траењето на работниот однос, во зависност од потребите на работодавачот, вработениот може да биде распореден (прераспореден), на секое работно место кое одговара на неговиот степен на стручна подготовка и истото е пропишано со актот за систематизација на работи и работни задачи кај работодавачот.

При распоредувањето, работодавачот е должен да води сметка за стекнатото знаење на работникот на претходното работно место како и постигнатите резултати во неговото работење.

Работодавачот може да го распореди работникот на помалку вреднувано работно место само во следните случаи:
· Престанок на важноста на договорот за вработување;
· Незадоволително извршување на работите од страна на работникот утврдено во постапка пропишана со закон и колективен договор, и
· Кога со актот за систематизација се укинати работите на кои работникот работел;
Во случаите пропишани со овој член, работодавачот предлага раскинување на договорот за вработување со спогодба и истовремено на работникот му предлага склучување нов променет договор.
Работникот прима плата од работното место на кое е распореден.
член 11

Вработениот во текот на траењето на работниот однос  во зависност од потребите е должен да врши и други работи кои не се предвидени со договорот за вработување кои одговараат на неговиот степен на стручна подготовка и тоа во следните случаи:
· ако претстои укинување или е намален/зголемен обемот на работите;
· во случаи за подобра организација на работа или користење на
стручната и работната способност на вработениот;
· кога се очекува на други работи вработениот да оствари
· подобри резултати;
· при замена на ненадејно отсутен вработен ;
· при воведување на нови работи;
· ако се заканува непосредна опасност по здравјето и животот на
· вработениот;
Вршењето на работите од овој член не може да трае подолго од 2 месеци.
член 12

Вработениот кој поради исклучителни околности утврдени со закон и овој  договор, времено (до 2 месеци), е задолжен да извршува работи кои не одговараат на неговата стручна подготовка, има право на висина на плата и надоместоци на плата утврдени со договорот за вработување, ако тоа за вработениот е поповолно.

Вршењето на работите од претходниот став, може да се определи со одлука на работодавачот, во следните случаи:
· во случај на виша сила (елементарни непогоди и сл);
· несреќа која настанала или непосредно престои;
· спречување на штета, отстранување дефекти, замена на ненадејно отсутен вработен;
· воена опасност;
· состојба на подготвеност и воена вежба и
· други итни, неодложни, неопходни потреби на процесот и организација на работата.
Евентуалната жалба не го одложува решението од извршување.
2. ПРЕСТАНОК НА РАБОТЕН ОДНОС
2.1. Престанок на работен однос со откажување
       на договорот за вработување
член 13

Откажувањето на договорот поради вина на страната на вработениот,  може да се изврши само доколку работодавачот претходно писмено го предупреди вработениот за неисполнувањето на обврските и можноста на отказ во случај на понатамошно неисполнување на истите.

Пред откажувањето на договорот, работодавачот е должен да ја утврди вината на вработениот и истата мора да биде составен дел на образложението на врачениот отказ.

Вработениот има право, по негово барање, во постапката за утврдување на неговата вина, да биде застапуван од СФДМ, односно од Синдикатот кај работодавачот.
член 14

На вработениот не може да му се откаже договорот за вработување поради повреда на работната дисциплина, ако работодавачот не донесе одлука за откажување на договорот за вработување во рок од 3 месеци од денот на сознанието за таа повреда.

Работниот однос на вработениот не може да му престане поради неисполнување обврски од работното место доколку работодавачот не донесе одлука за откажување на договорот за вработување во рок од 2 месеци од денот на сознанието за таа повреда.
член 15

Работодавачот може да му го откаже договорот за вработување на вработениот и поради кршење на Правилата за работниот ред и дисциплина кои се однесуваат особено на:
· неспроведување одлуки на работодавачот донесени во рамките на законот и овој договор;
· вршење кривично дело во врска со работата;
· неизвршување или несовесно извршување на работите;
· злоупотреба на положбата или пречекорување на овластувањето;
· доаѓање на работа во пијана состојба, консумирање алкохол или наркотички средства за време на работа, предизвикување неред и тепачка;
· не придржување кон мерките за заштита од пожар, експлозија или други елементарни непогоди;
· предизвикување значителна материјална штета кај работодавачот, со смисленост или од крајна небрежност;
· не постапување по одлука за времено вршење други работи, донесена согласно одредбите и критериумите на овој договор;
· прикривање на повреди на работни обврски и сторителот;
· во рок од 3 работни дена не го извести работодавачот дека поради болест или оправдани причини отсуствува од работа;
Правилата за работниот ред и дисциплина, работодавачот е должен да ги истакне на видно место во работните простории кај работодавачот и истите да ги достави до Синдикатот.
член 16

За повреда на работните обврски и правилата за работниот ред и дисциплина, работодавачот може на вработениот наместо откажување на договорот за вработување, да му изрече парична казна која не може да биде поголема од 15% од последната исплатена месечна плата на вработениот во траење од еден до шест месеци.
член 17

По своја оцена, работодавачот може да донесе одлука со која вработениот се отстранува од работно место или не му се дозволува пристап во просториите на работодавачот, со надоместок во висина на платата на вработениот до донесување одлука за оказ на договорот за вработување ако:
· со неговото присуство кај работодавачот, непосредно се загрозува животот или здравјето на вработените или други лица или причинува материјална штета;
· неговото присуство на работа и натамошна работа кај работодавачот штетно ќе се одрази врз работењето на работодавачот;
· со неговото присуство се попречува или оневозможува утврдувањето на одговорноста за повреда на работните обврски, и
· кога против вработениот е покрената кривична постапка за кривично дело  сторено на работа или во врска со работата.
член 18

За секоја повреда на работната дисциплина, работниот ред, неисполнување на обврските и поради неспособност за извршување на работите, пред да му престане работниот однос на вработениот со отказ, непосредниот раководител на вработениот е должен да поднесе пријава до работодавачот.

Во пријавата се наведуваат повредите што вработениот ги сторил, причините за истите, времето на сторување на повредата и други факти и околности за утврдување на повредата што е основ за престанок на работниот однос со отказ.

Против одлуката за престанок на работен однос со отказ, вработениот има право на приговор до органот на управување кај работодавачот, во рок од 8 дена од денот на врачувањето на отказот.

Пред донесување на одлука за престанок на работен однос со отказ, работодавачот треба да го извести претставникот на Синдикатот во кој членува вработениот, односно СФДМ.
Работодавачот е должен мислењето на Синдикатот да го земе во предвид при донесувањето на одлуката, ако истото е доставено.
член 19

Престанокот на работниот однос по барање на вработениот се спроведува врз основа на писмено барање на вработениот.
Отказниот рок за престанок на работниот однос од став 1 на овој член трае најмалку 30 дена а не подолго од 3 месеци од денот на поднесувањето на барањето за престанок на работниот однос, ако со работодавачот не се спогодат поинаку.
За време на отказниот рок вработениот е должен да ги врши тековните работи  и да ги заврши започнатите работи.
За време на отказниот рок  вработениот не смее да добива информации кои се деловна  и службена тајна како и информации од значење за интересите на работодавачот.
член 20

За време на отказниот рок, работодавачот е должен, на вработениот да му овозможи отсуство од работа 4 часа во текот на работната недела поради барање  на ново вработување.

Времето на користење на отказниот рок го одредува работодавачот, во согласност со вработениот.

За време на отказниот рок, на вработениот му следува плата, согласно овој  договор, сразмерно на времето поминато на работа.
2.2. Престанок на работен однос
       поради деловни причини
член 21

Во случај на престанок на работен однос на поголем број вработени (повеќе од 5%), со отказ поради деловни причини, работодавачот е должен да ги обезбеди правата на вработените утврдени со закон и  овој договор.
член 22

При определувањето на вработените на кои им престанува работниот однос поради деловни причини, работодавачот води сметка за: 
· Стручната подготовка и работниот стаж на вработениот;
· Постигнатите резултати во неговото работење;
· Неговата возраст, односно посебната заштита на повозрасни вработени, и
· Економско-социјалната и здравствената состојба;
член 23

Кога за определен број работници престанала потребата за работа, а на работното место работат два или повеќе работници, за вишок се утврдуваат вработените кои исполнуваат еден од условите за одење во пензија.
член 24

Доколку по претходните критериуми вработените се наоѓаат во иста положба, предност да го задржат работното место имаат:

- работничка за време на бременост и со дете до 2 години;
- самохран родител,односно самохран усвоител на дете до 7 години;

- родител со потешко хендикепирано дете;

- инвалид на трудот и работници со професионално заболување;

- еден од брачните другари вработени кај работодавачот;
- претставник на Синдикалната организација, односно синдикален повереник.
- работник кој е до 5 години пред одење во пензија.
    член 25
За намерата да донесе одлука за престанок на работен однос со отказ на поголем број вработени поради деловни причини, работодавачот е должен  најдоцна 30 дена пред донесувањето на одлуката, да го извести и да се консултира со репрезентативниот Синдикат кај работодавачот, односно СФДМ.
По извршените консултации, Синдикатот од претходниот став, е должен да изготви и достави до работодавачот свое мислење и став во врска со извршените консултации и за истото, во рок од 2 дена да ги извести вработените.
При донесувањето на одлуката за отказ,  работодавачот е должен да го земе во предвид мислењето на Синдикатот.
член 26

На вработениот кој добил отказ на договорот за вработување од деловни причини, работодавачот е должен да му исплати испратнина и тоа:
1. До 3 години работен стаж


една плата;
2. Од 3-5 години работен стаж


две плати;
3. Од 5-10 години работен стаж


три плати;
4. Од 10-15 години работен стач


четири плати;
5. Од 15-20 години работен стаж


пет плати;
6. Од 20-25 години работен стаж


шест плати;
7. Од 25-30 години работен стаж


седум плати;
8. Повеќе од 30 години работен стаж

девет плати;
член 27

Во случај на донесување на правосилна судска одлука, со која е утврдено дека на вработениот незаконски му престанал работниот однос, по било кој основ, освен правото да се врати на работа, работодавачот е должен на вработениот да му исплати и надомест на штета во висина од 100% од изгубената заработувачка.
3. ПЛАТА,  НАДОМЕСТОЦИ НА ПЛАТА
    И ДРУГИ ПРИМАЊА
3.1 Плата
член 28

Работодавачот на вработениот е должен да му исплати плата.

Платата се состои од основна плата, дел за работна успешност и дел за додатоци.

Платата се пресметува и исплатува во паричен износ најмалку еднаш месечно.

Платата на вработениот во тековниот месец, се исплатува најдоцна до 10-ти наредниот месец.

Придонесите и даноците на платата на вработениот ги плаќа работодавачот.
член 29

Работодавачот е должен да води евиденција за платите, надоместоците на платите и на исплатените даноци и придонеси од плата, а на вработениот да му издаде потврда за исплатената плата, односно надоместоците, даноците и придонесите.
Член 30

Платата на вработениот за работа со полно работно време и нормален учинок, не може да биде пониска од најниската плата утврдена со овој договор.
член 31

Основната плата се определува врз основа на следните критериуми:
· Вид и сложеност на работите


· Степен на образование,
· Степен на одговорност за вршење на работите,
· Потребно работно искуство,
· Степен на кариера и
· Други потребни знаења за работата, односно: постдипломски студии, специјализирани испити (правосуден, ревизорски, лекторски и сл.), познавање на работа со компјутери, странски јазик, семинари, лиценци, дозволи и сл;
член 32

Делот од платата за работна успешност на вработениот се определува врз основа на следните критериуми:
· Квалитетот на извршената работа,
· Обемот на извршената работа,
· Односот на вработениот кон работата, колегите и странките,
· Домаќински однос кон работата и доверените средства за работа;
член 33

Делот од платата за додатоците се определува врз основа на следните критериуми:
· Услови во кои работата се извршува (опасност од повреди, вештачка светлина, уреди за доведување свеж воздух, посебен психолошки или физички напор, проценка и самостојно преземање соодветни дејствија),
· Работа на терен, во смени, поделено работно време, продолжено работно време, ноќе, на празници определени со закон, во недела, и
· Работен стаж;
член 34
Вреднувањето на критериумите од членовите 31, 32 и 33, ги врши работодавачот со посебен акт.
Работодавачот може да утврди и други критериуми, освен критериумите утврдени во членовите 31, 32 и 33.
член 35

Најниската плата претставува основна плата за пропишаните степени од Групите на сложеност на работите и истата за првиот степен на сложеност изнесува 14.080,00 денари, односно 80,00 ден./час.

Основната плата (најниска плата), за другите степени на сложеност, се добива кога најниската плата за првиот степен на сложеност ќе се помножи со коефициентот за соодветната група на сложеност на работите.

Износите изразени во денари за час се варијабилни и ќе се пресметуваат најмалку квартално, а во зависност од средниот курс на Еврото според курсната листа на Народната банка на Република Македонија.

Со колективен договор на ниво на работодавач, можат да се пропишат и други, поповолни степени и коефициенти на групи на сложеност на работите.
	
	Групи на сложеност на работи
	степен на сложеност
	Најниска плата


	I
	Едноставни работи, претежно од техничка природа и слично, за кои е пропишано основно образование
	од 1,00-1,10
	14.080

	II
	Сложени работи, од административно-техничка природа, за кои е пропишана ССС или КВ
	од 1,30-1,60
	18.304

	III
	Високо сложени работи, со определен степен на стручност и знења, за кои е пропишана ВШС или ВКВ 
	од 1,60-2,20
	22.528

	IV
	Највисоко сложени работи, со висока стручност и знаења, за кои е пропишана ВСС
	од 2,20-3,30
	30.976

	V
	Највисоко сложени и одговорни работи за кои работодавачот потпишува менаџерски договор 
	од 3,30-5
	46.464



Групите на сложеност на работите, работодавачот ги пропишува со актот за систематизација и истите претставуваат битен елемент на договорот за вработување.
3.2. Додатоци
член 36

Основната плата се зголемува со делот за додатоци, особено за:
· прекувремена работа


50%
· работа ноќе



35%
· работа во две смени


  5%
· работа во ден на неделен одмор,
празници, неработни денови

50%
· за секоја година работен стаж

0,5% (најмногу до 20%)
3.3. Надоместоци на плата
член 37
Вработениот има право на надоместок на плата во висина од 100% од просекот  на платата која би му се исплатила во тековниот месец, како да бил на работа, во следниве случаи:
· годишен одмор;
· празници утврдени со закон;
· воена вежба, учество во обука за одбрана и заштита;
· јавување на покани на органи , до кои дошло без вина на вработен;
· стручно усовршување кога вработениот е упатен од работодавачот;
· учество на спортски игри, синдикална школа, и слично;
· слободни денови од работа;
· за време на отказен рок, и
· други случаи утврдени со колективен договор на ниво на работодавач.
член 38

Вработениот има право на надоместок на плата по основ на придонесот на вработениот во зголемувањето на ефикасноста, заштеди од работи во извршување на функциите кај работодавачот од иновации, рационализации, и други видови творештво, што се утврдува врз основа на договор склучен меѓу вработениот и работодавачот.

Работодавачот, освен обврската пропишана со законот, може на вработените да им исплаќа 13-та плата.

Износот на 13-тата плата не може да биде помал од износот на најниската плата за пропишаните степени од групите на сложеност на работите, утврдени со овој договор.
член 39
За време на приправничкиот стаж на вработениот му припаѓа 80% од најниската плата предвидена за работното место за кое се оспособува.
член 40

Висината на надоместокот на плата во случај на принуден одмор (причини на страна на работодавачот), изнесува 70% од платата што вработениот ја остварил во последниот месец пред отпочнувањето на принудниот одмор.
член 41

За време на отсуство од работа поради болест или повреди која трае до 21 ден, вработениот има право на надоместок на плата во висина од 90% од  платата на вработениот исплатена во претходниот месец, почнувајќи од првиот ден на боледувањето.

За професионални заболувања настанати од работата и повреди на работа надоместокот се утврдува во висина од 100% од платата на вработениот исплатена во претходниот месец.
член 42

Вработениот има право на надоместок на плата за време на прекин на работа настанат без вина на вработениот (виша сила) и тоа: до 3 работни дена - 100% од платата, а преку 3 работни дена, до 30 дена - 80% од платата, а над 30 дена 70% од платата на вработениот во претходниот месец.

Надоместокот се исплатува само, ако не е можно да се надомести изгубеното работно време.
3.4. Надоместоци на трошоците
       поврзани со работата
член 43

Надоместоците на трошоците во врска со дообразувањето на вработените, се пропишуваат со колективен договор на ниво на работодавач.
член 44

Вработениот има право на надомест за исхрана за време на работата, во висина од најмалку 25% од просечната месечна плата по вработен исплатена во Република Македонија, во претходните 3 месеци.
член 45

Вработениот има право на надоместок за годишен одмор во висина од најмалку 80% од просечната месечна плата по вработен, исплатена кај работодавачот во претходните 3 месеци.
член 46

Вработениот има право на надоместок на трошоците за превоз до и од работа во висина на трошоците на локалниот јавен превоз.
член 47

За службено патување во земјата, на вработениот му следува дневница во висина од најмалку 8% од просечната месечна плата во Република Македонија, исплатена во претходните 3 месеци, како и надоместок на трошоците за ноќевање во целосен износ според приложената сметка.
член 48

За службено патување во странство, дневницата се определува со колективен договор на ниво на работодавач и таа не може да биде пониска од дневницата пропишана со Уредбата за издатоците за службен пат и селидби во странство за органите на управата.
Надоместокот на трошоците за ноќевање се исплаќа во целосен износ според приложената сметка.
член 49

Дневниците за службено патување во земјата и странство и надоместокот за исхрана и превозот, меѓусебно се исклучуваат.
член 50

За работа на терен, вработениот има право на теренски додаток за работа надвор од просториите во кои работи кај работодавачот.
Ако вработениот работи на терен, односно повеќе од 6 часа во работниот ден врши работи надвор од неговата работна просторија и тие работи ги врши најмалку 100 часа во текот на месецот, има право на теренски додаток во висина од најмалку 8% од просечната месечна плата во Република Македонија, исплатена во последните три месеци.
член 51

Вработениот има право на надоместок за користење на приватен автомобил за службени патувања во висина од 1/3 од вредноста на горивото по изминат километар пат.
член 52

На вработениот му следува надоместок за одвоен живот од семејството, во висина од 70% од остварената просечна месечна плата во Република Македонија, исплатена во последните 3 месеци.
член 53

На вработениот му се исплатува отпремнина при заминување во пензија во износ од најмалку 2 просечни месечни плати исплатени во последните 3 месеци кај работодавачот.
член 54

Вработениот има право на надомест, а особено за следните случаи:
· смрт на вработен (се исплаќа на семејството)


3 плати
· смрт на вработен-погребални  трошоци


2 плати
· смрт на вработен, помош за школување на деца

15% од плата
(но не подолго од 10 месеци во тековната година)
· смрт на член на семејно домакинство



1 плата
· непрекинато боледување повеќе од 6 месеци, поради
операција или тешка болест




до 2 плати
· елементарни непогоди





до 3 плати
· селидба за службени потреби


(во висина на трош. за селење)
· јубилејни награди за секои 10 год. стаж




1 плата
· при заминување во пензија





2 плати
Висината на основицата за пресметка на надоместоците, изнесува најмалку 80% од просечната месечна плата исплатена кај работодавачот во последните 3 месеци.
член 55

По предлог доставен од Синдикалната организација кај работодавачот, работодавачот може да помогне во сносењето на трошоците за одржувањето  на спортски игри и други синдикални активности.

На товар на работодавачот паѓаат трошоците во врска со физичката рекреација  на вработените.
4. РАБОТНО ВРЕМЕ
4.1. Полно работно време
член 56

Работното време изнесува 40 (36) часа неделно.

Почетокот и завршетокот на работното време го утврдува работодавачот.
член 57

По правило работното време е еднократно.

Работното време во службите за обезбедување се извршува непрекинато во три смени.

Доколку потребата за извршување на работите и работните задачи бара  работа во смени на предлог  на раководителот на службата, одлука донесува работодавачот .

Работното време меѓу 22,00 часот и 06,00 часот наредниот ден, се смета како време поминато на работа ноќе.
4.2 Прекувремена работа
член 58

Вработениот е должен во случај на виша сила или случаите пропишани со закон и колективен договор да работи подолго од полното работно време, најмногу до 10 часа неделно, но не повеќе од 190 часа годишно.

Решение за работа подолго од полното работно време, донесува работодавачот.

За итни и неодложни работи вработениот може да работи и подолго од полното работно време по наредба на непосредниот раководител, кој е должен најдоцна наредниот ден да го запознае работодавачот со причините за работењето подолго од полното работно време.
5. ПАУЗИ И ОДМОРИ
5.1 Пауза во работно време
член 59

Секој вработен има право на дневен одмор во текот на работното време од 30 минути.

Вработена која го дои детето, до една година возраст, има право на уште еден час и 30 минути дневен одмор во текот на работното време.

Одморот во текот на работното време е организиран на начин со кој се обезбедува работата да не се прекинува во времето определено за работа со странки.
5.2 Одмор во работната недела
член 60

Секој вработен има право на одмор од 12 часа помеѓу два работни дена.

Вработениот има право на седмичен одмор во непрекинато траење од најмалку 24 часа.

Кога вработениот работи на денот определен за седмичен одмор, му се овозможува користење седмичен одмор во истата или во наредната седмица.
5.3 Годишен одмор
член 61

Вработениот кој остварил кај работодавачот непрекината работа од најмалку 6 месеци, има право на одмор од најмалку 20, а најмногу 26 работни дена.

Ако во календарската година во која засновал работен однос, вработениот нема 6 месеци работен стаж, има право на годишен одмор сразмерно со времето поминато на работа, односно по 2 дена за секој завршен месец поминат на работа но не повеќе од 12 работни дена.

Како основа за користење годишен одмор се смета и времето поминато на работа во друго претпријатие или организација.
член 62

Вработениот има право да го користи годишниот одмор во непрекинато траење или во два дела, со тоа што првиот дел не може да трае помалку од 12 работни дена, а вториот дел може да се користи до 30 јуни наредната година.
член 63

Должината на годишниот одмор се определува врз основа на следните критериуми:
1. Работен стаж

- работен стаж до 5  години

             20 работни дена;

- работен стаж од 6   до 15 години

22 работни дена;

- работен стаж од 16 до 25 години

24 работни дена;

- работен стаж повеќе од  25 години
26 работни дена;
2. Повозрасен вработен, односно вработен кој наполнил 57 години старост има право на уште два работни дена годишен одмор;
3. Самохран родител има право на уште еден работен ден годишен одмор;
4. Вработен, кој има дете до 7 годишна возраст, има право на уште два работни дена годишен одмор;
5. Вработен-инвалид, вработен со најмалку 60% телесно оштетување и вработен кој негува и чува дете со телесен или душевен недостаток има право на уште три работни дена годишен одмор;
6. Вработен кој работи на особено тешки и опасни работи кои можат да предизвикаат нарушување на неговото здравје и живот, има право на уште два работни дена годишен одмор;

Бројот на деновите од годишниот одмор на вработениот, му се определуваат според условите кои ке ги исполни до крајот на тековната година за која се одобрува годишниот одмор.

Вкупното траење на годишниот одмор на вработениот, по сите критериуми од точките 1-6 од овој член, не може да изнесува повеќе од 30 работни дена.

Работникот има право еден ден од годишниот одмор да го користи на ден којшто самиот ќе го определи, за што е должен да го извести работодавачот најмалку два дена пред користењето.
5.4 Платен одмор
член 64

Вработениот има право на платен одмор со надоместок на плата  во текот на една календарска година во вкупно траење од 7 работни дена во следниве случаи:

- при склучување на брак 

                5 работни дена;

- при склучување на брак на дете

   3 работни дена;
             - за раѓање на дете (само таткото)
                3 работни дена;

- за посвојување на дете


   3 работни дена;

- за нега на болно дете


   2 работни дена;
             - за смрт на сопружник или дете                       5 работни дена;
             - за смрт на родител, брат или сестра              3 работни дена;

- во случај смрт на дедо или баба
  
   2 работен ден;

- при селидба во друг стан во градот               2 работен ден;

- при селидба во друг град

 
   3 работни дена;

- во случај на елементарни непогоди
   5 работни дена;
- секое доброволно давање на крв
                3 работни дена;

По барање на вработениот, може да се одобри платен одмор во пократко траење од деновите пропишани во претходниот став.
5.5 Неплатено отсуство
член 65

Вработениот може да добие неплатено отсуство од работа, најмногу до 3 месеци во една календарска година и тоа:
- за лекување со упат од лекарска комисија;
- за нега на болен член од семејството, и

- поради специјализација и стручно усовршување

За време на неплатеното отсуство, работниот однос на вработениот му мирува.
Одлука за неплатено отсуство од став 1 на овој член  донесува работодавачот. 
5.6 Образование на вработените
член 66

Вработените имаат право на дообразување.

Во согласност со потребите од работниот процес, работодавачот е должен да му обезбеди дообразование на вработениот.

Дообразование на вработениот може да се одобри и по барање на вработениот.
член 67

Вработениот и синдикалниот претставник имаат право на синдикално образование.

Синдикалното образование опфаќа: учество на разни предавања, семинари, работни состаноци, конференции, конгреси, синдикални школи и сл, што се организирани од страна на репрезантитивниот синдикат кај работодавачот и СФДМ.
член 68

Вработените кои се дообразуваат согласно законот и овој договор, имаат право на платено отсуство од работа.

Бројот на деновите и начинот на користењето на платеното отсаство се регулираат со колективен договор на ниво на работодавач.
6. НАДОМЕСТ НА ШТЕТА
член 69

Работодавачот донесува одлука за надомест на штета направена од вработените по претходно спроведена постапка, согласно Законот, за утврдување на настанувањето на штетата, околностите под кои настанала, висината и причинителот на истата.

Против одлуката на работодавачот, за надомест на причинетата штета, вработениот може да изјави приговор до Управниот одбор, односно друг надлежен орган во рок од 8 дена од приемот на Одлуката.
член 70

Доколку вработениот, од небрежност, му причинил штета на работодавачот која не предизвикала тешки последици во процесот на работата, работодавачот може да му го намали или прости обештетувањето.
7. ЗАШТИТА НА БЕЗБЕДНОСТА И ЗДРАВЈЕТО И
 ЖИВОТОТ НА ВРАБОТЕНИТЕ
7.1 Заштита на вработените при работа
член 71

Работодавачот е должен, согласно Законот и овој договор, да ги обезбеди потребните услови за безбедна работа, да ги утврди работните места на кои постои зголемена опасност од повреди и заболувања,условите што треба да ги исполнуваат вработените кои ке ги обавуваат работите на тие работни места, како и да изврши осигурување кое произлегува од закон.
член 72

Работодавачот е должен да обезбеди медицински преглед на вработените заради откривање на професионални и други заболувања и нивно ефикасно лекување, сврзано со условите за работа и здравствената состојба на вработените.
7.2 Обврски на Синдикатот
член 73

Во спроведувањето на мерките на заштита при работа, Синдикатот има право и обврска да учествува и даде мислење за:

- планирање на унапредувањето на условите на работа, воведување нова технологија во работниот процес;

- да биде информирана за сите промени од влијание за сигурноста и здравјето на вработениот;

- да се грижи за примената на прописите и спроведување на мерките на заштита при работа;

- да го информира и бара интервенција од инспекцискиот орган кога ке оцени дека се загрозени здравјето и животот на вработениот, ако работодавачот тоа го пропушта или одбива да го направи;
- и во други неспомнати случаи кога ќе оцени за потребно.
член 74

Синдикатот покренува постапка пред надлежните органи доколку работодавачот не ги превзема пропишаните мерки и средства за заштита на вработените при работа.
8. ПОСЕБНА ЗАШТИТА
8.1 Заштита поради бременост и родителство
член 75

За време на бременост и една година по породувањето, жена-вработен, не може да се распореди на работи односно работни задачи кои би можеле штетно да влијаат врз нејзиното здравје и здравјето на нејзиното дете.

За време на бременоста или со дете до една година возраст, вработената и таткото на детето не смеат да вршат прекувремена работа или работа ноќе.

На вработената и таткото на детето од една до три годишна возраст, може да им се наложи прекувремена работа или работа ноќе, само со нивна претходна писмена согласност.

Доколку родителите на дете до 7 годишна возраст или тешко болно или дете со душевен или телесен недостаток, се вработени кај ист работодавач, само на едниот од нив може да му се наложи прекувремена работа или работа ноќе.

Доколку вработениот-родител на детето од претходниот став е самохран родител, прекувремената работа или работата ноќе, може да се наложи само по негова претходна писмена согласност.

Еден од родителите на потешко хендикепирано дете, на негово барање, а врз основа на наод од лекарска комисија, има право да работи со половината од полното работно време.
8.2 Заштита на работници помлади од 18 години
член 76

Вработен помлад од 18 години , не може да работи на работно место кое би можело штетно и со зголемен ризик да влијае на неговото здравје и живот, не смее да работи ноќе освен во случите и под условите пропишани со Законот.
8.3 Заштита на инвалиди
член 77
Работодавачот е должен на инвалидот на трудот, на вработениот со намалена работна способност, да му обезбеди соодветно работно место со остварување на права од работен однос кои ги имал на работното место пред да настане случајот.

Распоредувањето на вработениот во врска со став 1 од овој член, се врши во рок од 15 дена, по враќањето на вработениот на работа.
член 78

Вработен кај кого настапила инвалидност и не е способен уредно да ги извршува работите, односно работните задачи, а по пат на професионална рехабилитација се оспособува за вршење други работи, има право на надомест на плата во висина на платата што ја остварил во последните 3 месеци, или во последната година, пред да настапи инвалидноста, односно пред намалување на здравствената и работната способност.
8.4 Заштита на повозрасни вработени
член 79

Вработените повозрасни од 57 години, уживаат посебна заштита согласно овој договор.

На повозрасниот вработен, без негова согласност, работодавачот не смее да му одреди прекувремена или ноќна работа.
9. ОСТАВАРУВАЊЕ И ЗАШТИТА НА
ПРАВАТА ОД РАБОТЕН ОДНОС
9.1 Остварување на правата кај
      работодавачот и судска заштита
член 80

Ако вработениот смета дека работодавачот не му ги обезбедува или ги крши правата од работен однос, пропишани со Законот или овој договор, има право да поднесе писмено барање до работодавачот, тоа да престане, односно тој да ја исполни својата обврска.

Доколку во рок од 8 дена, работодавачот не ги оствари барањата од претходниот став, вработениот има право своето барање да го достави до органот на управување кај работодавачот.

Во случај кога вработениот смета дека со писмен акт од работодавачот е прекршено некое негово право, има право во рок од 8 дена од врачувањето на актот да бара негово преиначување, односно поништување.

Ако работодавачот во рок од 8 дена од барањето на вработениот за преиначување, односно поништување на актот, не го отстрани кршењето на правото, вработениот има право во рок од 15 дена по доставувањето на барањето до работодавачот да побара судска заштита.

При остварување на правото од овој член, вработениот има право да биде застапуван од Синдикатот.
9.2 Мирно решавање на споровите
член 81

Во случај на индивидуален (остварување на правата на вработениот), или колективен работен спор (склучување, измена, дополнување и примена на колективен договор), работодавачот и вработениот (вработените), можат да се договорат, решавањето на спорот да го доверат на посебен Мировен совет составен од 3 члена од кои еден определува работодавачот, еден вработениот, односно Синдикатот и еден спогодбено го определуваат вработениот и работодавачот.
член 82

За решавање на колективен работен спор, се определува арбитража.

Арбитражата се состои од 5 члена-арбитри од кои по 2 определуваат Синдикатот и работодавачот, а 5-иот член го определуваат арбитрите спогодбено.

Одлуката на арбитражата по работниот спор е конечна и задолжителна за двете страни и против неа не е допуштен спор пред надлежниот суд.
член 83

Предлог за постапка пред Мировен совет, односно Арбитража, може да поднесе било која страна на спорот.

Избраниот претставник (претставници), во Мировниот совет, односно Арбитражата од било која страна, предлогот за постапката за помирување со образложение за причините заради кои настанал спорот, ја доставуваат до другата страна, која е должна во рок од 5 дена да именува свој претставник (претставници), и да закаже расправа.

Постапката за помирување (решавање на спорот), страните се должни да ја завршат во рок од 20 дена од поднесувањето на предлогот.

Решавањето на спорот мора да биде во писмена форма (спогодба), и истата е задолжителна за страните во спорот.

Постапката за мирно решавање на спорот се смета за завршена по изминување на рок од 30 дена од доставувањето на предлогот до другата страна.
10. СИНДИКАЛНА ОРГАНИЗАЦИЈА И РАБОТОДАВАЧ
10.1. Синдикална организација
член 84

Работниците имаат право, по свој слободен избор, да основаат и членуваат во Синдикална организација кај работодавачот.

Синдикатот е самостоен, демократски и независен и доколку е основан под условите пропишани со закон и статут на Синдикатот, не може да биде распуштен или неговата дејност запрена по административен пат, ниту неговата активност и активноста на неговиот претставник да биде ограничена со акт на работодавачот, доколку таа е во согласност со закон, статут и колективен договор.
член 85

Синдикатот, односно СФДМ, може да основа и да се здружува во сојузи или други облици на здружување на повисоко ниво и има право да соработува со меѓународните организации заради остварување на своите интереси.
член 86

Синдикатот, односно СФДМ, мора да има статут, заснован и донесен на начелата на демократско застапување и почитување на волјата на неговите членови.

Синдикатот кај работодавачот, доколку нема статут, а истиот е здружен во СФДМ, може да го применува статутот на СФДМ.
член 87

Со денот на уписот во регистарот на синдикатите, односно со денот на уписот во регистерот на синдикатите на СФДМ, Синдикатот кој е здружен во СФДМ, стекнува својство на правно лице.
10.2 Судска заштита на членските права
член 88

Член на Синдикатот, односно член на СФДМ, може да бара судска заштита во случај на повреда на неговите права утврдени со статут или други правила на Синдикатот, односно СФДМ.
член 89

Синдикатот, односно СФДМ, може да побара од судот, да ја забрани дејноста која е спротивна на правото на слободно здружување на вработените и истовремено да побара и надомест на штета што ја претрпел заради таа дејност.
10.3 Услови за работа на Синдикатот
член 90

Работодавачот е должен да создаде услови за работа на Синдикатот кај работодавачот, во врска со заштита на правата на вработените од работен однос утврдени со закон и овој  договор.

Работодавачот е должен да му обезбеди просторни услови и други средства за работа на Синдикатот.

Работодавачот ја пресметува и уплаќа синдикалната членарина согласно Одлуката на Синдикатот.
10.4 Синдикален претставник
член 91

Застапувањето на Синдикатот и неговите членови пред работовачот, по правило го врши претседателот на Синдикатот (Синдикален претставник).
Синдикатот, самостојно одлучува за начинот на неговото застапување кај работодавачот и може да биде застапуван од страна на СФДМ.
Синдикалниот претставник има право кај работодавачот да ги промовира и штити правата и интересите на членовите кои ги претставува.
Работодавачот на Синдикалниот претставник, е должен да му овозможи пристап до податоци и информации за оние прашања што имаат најнепосредно влијание на материјалната и социјалната положба на вработените, постапката на донесување одлуки и решенија што имаат битно влијание на материјалната и социјалната положба на вработените, односно во остварувањето на правата на вработените.

Синдикалниот претставник има право на непречена комуникација со работодавачот или од него овластен вработен, кога тоа е неопходно за остварување на неговите функции и активности.

Работодавачот на Синдикалниот претставник му доставува покани, со материјали за Седниците на органите на кои се одлучува за правата на вработените и му овозможува негово учество. 

Работодавачот на Синдикалниот преставник му овозможува и обезбедува стручни, административни и технички услови за работа поради остварување на синдикалните функции, како и услови за пресметување и уплата на синдикалната членарина.
10.5 Заштита на Синдикалните претставници
член 92

Синдикалниот претставник е заштитен од отказ согласно Законот.
На синдикалниот претставник, освен во случај на извршување кривично дело или предизвикување поголема штета кај работодавачот, не може:
· да му се намали платата;
· да му се откаже договорот за вработување, без претходна согласност на Синдикатот;
· да биде распореден на друго работно место;
· да биде упатен на принуден одмор;
· да добие отказ од деловни причини и
· да се повика на одговорност и му престане работниот однос;

Посебната заштита на Синдикалниот претставник трае за време на неговиот мандат и две години потоа.

Како синдикален претставник, се сметаат и функционерите во Синдикатот кои се вработени кај работодавачотм а својата функција ја извршуваат волонтерски.

Заштитата од овој член ја остваруваат и членовите на Извршниот одбор на Синдикатот, кои се избрани во согласност со статутот на Синдикатот, односно статутот на СФДМ.
член 93

Член на Синдикатот што е избран да работи, односно е именуван во органите на СФДМ, односно синдикатот на повисоко ниво на здружување во согласност со статут, а чие вршење бара привремено да престане да работи кај работодавачот, му мирува работниот однос и има право во рок од 10 дена по престанувањето на функцијата што ја вршел, да се врати кај работодавачот на работа на работно место кое одговара на неговата стручна подготовка, за што се склучува посебен договор.
11. ШТРАЈК
член 94

Синдикатот, односно синдикатот на повисоко ниво на здружување, може да повикаат на штрајк и да го поведат со цел заштита на правата на вработените.

Штрајкот мора писмено да се најави на работодавачот, односно Здружението и истиот не може да започне пред да се заврши постапката за помирување согласно Законот и овој договор.

За време на штрајк вработените се должни да го одржуваат минималното ниво на остварувањето на основните функции кај работодавачот, за што работодавачот и Синдикатот, односно СФДМ, издаваат заеднички правила.
член 95

На вработените, за време на нивното учество во штрајк, работодавачот е должен да им ги уплатува пропишаните придонеси од плата.

За време на штрајкот, работодавачот е должен на вработените-учесници во штрајкот, да им исплаќа плата во висина од 60% од нивната плата исплатена во последните три месеци кај работодавачот, за првите 5 дена од штрајкот.

Повикувачот на штрајк, доколку располага со свои средства, е должен на вработените-учесници во штрајкот, да им ја надомести разликата на платата од претходниот став, како и целосната плата за траење на штрајкот подолго од 5 дена.
член 96

Синдикатот, односно СФДМ, може да бара од надлежниот суд да забрани исклучување од работа за време на штрајк, кое е спротивно на одредбите на законот, односно овој договор.

Синдикатот, односно СФДМ, може да побара надомест на штета која ја претрпел, односно вработените, поради исклучување од работа кое не е извршено во согласност со закон или овој договор.
12. СЛЕДЕЊЕ НА ПРИМЕНАТА НА
       КОЛЕКТИВНИОТ ДОГОВОР
12.1 Комисија за усогласување
член 97

За решавање на споровите меѓу потписниците на овој договор што неможат да се решат со меѓусебно договарање, се формира Комисија за усогласување.

Секој од учесниците именува по 2 члена во Комисијата за усогласување.
член 98

Постапката за усогласување започнува на барање на еден  од страните на овој договор и треба да заврши во рок од 30 дена.
член 99

Секое усогласување што учесниците ке го постигнат, мора да биде во писмена форма.

Со донесените решенија, при усогласувањето, се дополнува или изменува овој договор.
12. 2. Толкување на Колективниот договор
член 100

Комисијата за усогласување, е надкежна да дава толкување на одредбите на овој договор.
13. ПРЕОДНИ И ЗАВРШНИ ОДРЕДБИ
член 101

Остварувањето на заштитата на правата на учесниците и лицата кои ги обврзува овој договор, започнати, а не довршени пред денот на потпишување на овој договор, се врши по одредбите на овој договор.
член 102

За Синдикатите-членки на СФДМ, кои немаат склучено поединечен колективен договор со работодавачот, се применуваат одредбите на овој договор.
член 103

Секоја од страните може да го откаже важењето на овој договор.
Откажувањето се соопштува на другата страна во писмена форма, најмалку 60 дена пред денот на откажувањето.
член 104

Овој договор се склучува за време од две години.

Важењето на овој договор може да се продолжи доколку страните склучат писмена Спогодба за продолжување на важењето најдоцна 30 дена пред истекот на рокот за кој е склучен овој договор.
член 105

Овој договор го склучуваат претседателот на Здружението и претседателот на СФДМ, кои се сметаат за овластени претставници на страните за склучување на посебен колективен договор (на ниво на гранка), во смисол на членот 3 од овој договор.
член 106

Овој договор како и неговите измени и дополнувања, пред нивното објавување се доставуваат за регистрирација до министерството надлежено за работите од областа на трудот.

Овој договор и неговите измени и дополнувања, се објавуваат во “Службен весник на Република Македонија”.
член 107

Овој Колективен договор е склучен на __. __. ____година и стапува во сила со денот на склучувањето.

